
REGIONAL  NEWS BULLETIN 

HEADLINES (MORNING) 

 

1.   PM DevINE sum hmanga din, 3D Dental Laboratory thar Chief Minister Pu Lalduhoma’n 

Serchhipah a hawng. 

  
 

2.   Cooperation Minister PC Vanlalruata’n thlai thar pali sawrkarin lei a tum avangin khaw hrang 

hrangah Farmer Society 600 chuang din a ni tawh, a ti. 

 
 

3.  Jammu & Kashmir Assembly inthlan thawh thumna chu nimin khan tluang tak zawh a ni a, vote 

zaa 65.65 a tla. 
 

 

4. Thailand-a school bus kangah mi 23 an thi. 
 

<><><> 

CM INAUGURATES 3D DENTAL LAB 

 
Chief Minister Pu Lalduhoma’n nimin khan Govt. Serchhip College-ah PM DevINE sum hmanga 

din, 3D Dental Laboratory thar a hawng. 

Laboratory thar lawmna inkhawm, Serchhip DC Conference Hall-a Pu Lalrinzuala, Addl. DC 
kaihhruaiah Chief Minister chuan 3D Dental Laboratory thar hawn tâk ang chu hmarchhak state tinah dah 

thar vek a ni a, AMTRON-te’n Guwahati atangin an thlung khawm dawn tih sawiin, training pawh anni 

hian an rawn buatsaih thuai dawn, a ti a. Serchhip district hospital building thar tur sak mek a tlawh thu 
sawiin, PGCIL-in an CSR Cheng vbc 21 an pek bakah sorkar laipuiin a phal chin Cheng vbc 50 statye 

sorkarin an pek belh ang a, Cheng vbc 71-in District Hospital thar tha tak neih an beisei tih a sawi. 

Chief Minister-in a hawn tâk Laboratory hi Serchhip District Hospital-a dah tur a ni a. District 

Hospital hi sak thar mek a nih avangin 5G Internet Service awmna Serchhip College-ah hian bun rih a ni. 
Nimin vek khan Serchhip District Hospital-ah Mobile ECG Device leh Drip Monitoring system te pawh 

hawn a ni. 

Chief Minister hian NEC digital tourism project hnuaiah Serchhip thalai mi 15, IHM Delhi-a 
hospitality sector training pekte hnenah certificate a hlan nghal bawk a ni. 

 

(C. Lalhminghlua PTC Serchhip) 

 
<><><> 

GOVERNOR 

 
Mizoram hmui tura ruat Tripura Larsap Indra Sena Reddy Nallu-a’n nimin khan Selesih-a Vety 

College tlawhin thawktu leh loneitute nen hmasawnna hrang hrang an sawiho. 

Larsap thar hian KVK, Aizawl leh Selesiha Vety College a tlawhnaah hian Mizoram Loneitute tan 
hmasawnna rahbi tuksak ngei turin thawktute a fuih a. Loneitu leh huan neitute chu an hmalakna te zawtin 

tam zawk leh hlawk zawka an thlai leh theite an tharchhuaha an deh ral theih nan KVK lam mithiamte râwn 

nachang hre turin a chah a. Loneitute chu tunlai thiamna mila an lo leh huan bakah an ranvulh te an enkawl 

theih nan training-a tel tam turin a chah a ni. 
Larsap hian KVK, Aizawl Exhibition  Centre tlawh nghalin KVK kaltlanga hmalakna  hrang hrang 

- Buh chi hrang hrang, thlai leh thei hring, pickle, hmanraw hrang hrang, Lei tha, Rannung thahna hlo 

phohchhuah te a en a. KVK demonstration farm pahw fangin an soil testing Laboratory, Vermi-Compost 
unit, Sangha dil leh thlai chinna greenhouse hrang hrang a tlawh bawk. 

KVK-a hun a hman zawh hian Larsap hian ran chi hrang hrang vulhna bakah Dept. of Livestock 

Production Management tlawhin hmasawnna hrang hrang an sawiho bawk. 
 

 

<><><> 

 

EDUCATION MINISTER 

 

School Education Minister Dr. Vanlalthlana’n a theih chin chinah school leh zirtirtu data enchiana 
school zirtirtu sem rual an tum thu a sawi. 

Nimina Education Conference Hall, Directorate of School Education-a zirbingna Report 

tlangzarhna leh Samagra Shiksha leh Institute of Advanced Studies in Education (IASE) te’n thawhhona 

thuthlung an ziahna hunah Minister Dr. Vanlalthlana hian zirtirtu sem rual chungchangah nu leh pate chu an 
khaw school dinhmun chauh ngaihtuah lova midang nena inkhaikhin thin turin a chah a ni. 



Samagra Shiksha leh IASE te’n thawhhona thuthlung an ziahna hun hi School Education Dept. Spl. 

Secretary Pu David Lalthantluanga’n a kaihruai a, Principal Investigator, IASE Principal ni bawk Prof. 
Lallianzuali Fanai in technical report pein Samagra Shiksha Mizoram State Project Director Pu 

Lalsangliana’n keynote address a sawi. 

<><><> 

MSPMC 

 

Mizoram State Project Monitoring Committee chuan an Secretary Pu Lalthanzuala Ralte hoin 

Saitual leh Saichal inkar kawnga Vaibek rama Pu Lungmuana quarry an enfiah a, zirchian turin lung sample 
an la. 

Kawng siamna atana hman mai tur ni awm taka lung tha lo lak a nih thu tunhnaiah Social Media 

lamah tarlan a nih avangin quarry hi enfiah a ni a. Pu Lalthanzuala Ralte chuan he quarry-a lung hi a chang 
lo va, a pianpuizia anga rei tak a awm theih loh avangin kawngpui siam nan a hman tlak loh, a ti a. MSPMC 

member, MZU Dept. of Civil Engg Asst. Prof H. Laldintluanga pawhin he quarry-a lung chu ‘Shale rock’ a 

ni tih sawiin, kawng siamna atan a hman tlak loh a, fur a lo nihin chirhah a chang mai thin tih a sawi bawk.  
 

<><><> 

FARMER SOCIETY 

 
Cooperation Minister PC Vanlalruata’n thlai thar pali- Sawhthing, Aieng, Hmarcha leh Hmunphiah 

sawrkarin lei a tum avangin khaw hrang hrangah Farmer Society 600 chuang din a ni tawh, a ti. 

Agriculture leh Cooperation Minister ni kawp Pu PC Vanlalruata chuan sorkarin kumina thlai thar 
pali a lei tur chu a hmanhmawh thlak avangin hnawhsarum taka kalpui a ngai tih sawiin Society pawh a tul 

dan anga din niin hemi tur hian thlai thar pali an chinte chu an thar zat tur ang society-ten khaw tinah an 

chhinchhiah thu a sawi a, heng thlai lei tur hian a leitu tur pawh an be nasa tawh tih sawiin nasa takin hma 
an la tih a sawi. 

<><><> 

JAIL INSPECTION 

 
Mizorama Tan In hrang hranga kum tling lo dah an nih leh nih loh enfiahnaah naupang kumtling 

nia insawi mi pathum hmuhchhuah an awm a, finfiah tura hmalak tum a ni. 

Nimin khan Jail Inspection Team Aizawl chuan Aizawl-a Jail pathum Aizawl District Jail, Central 
Jail for Women leh Central Jail te an tlawh a, hetah hian naupang Jail-a khung an nih leh nih loh an thlithlai 

a; Aizawl District Jail-ah naupang nia insawi pahnih an awm a, amaherawhchu finfiahna an neih loh 

avangin an chungchang hi bawhzui tura hmalak a ni. 

Central Jail for Women-ah pawh a thil tihsual laia kumtling lo nia insawi, nikum February thla 
aṭanga lo awm tawh pakhat a awm bawk a, man a nih lai hian a insawi upa niin a sawi a, hei pawh hi 

Documentary proof a chhungte hnena dil tum a ni bawk. 

Hetih lai hian Central Jail-ah erawh naupang khung an awm lo a, nimin veka Mamita Jail hrang 
hrang enfiahnaah pawh kum tling lo hmuh an awm lo bawk. 

<><><> 

SWACHHATA HI SEVA  

 

Swachhata Hi Seva puala faina beihpui kalpui mekah sawrkar pisa leh zirna in hrang hrangah Faina 

hnatlang neih mek a ni a, nimin khan Gauhati High Court, Aizawl Bench, MINECO-ah Faina beihpui pual 

hian hun hman a ni a, Justice Nelson Sailo leh Justice Marli Vankung, Gauhati High Court Judge ten an 
telpui a; kalkhawmte chu ni tin hun hmannaa faina nunpui a pawimawh thu leh  mahni nun theuhah faina 

beh teltir tura hrilh thar an ni. 

Hnahthialah chuan zing karah faina kawngzawh huaihawt a ni a; Hnahthial SDEO Pu 
S.Lalthanzuala chuan faina puala kawng an zawh chhan chu sawrkar laipuiin faina a ngaih pawimawh vang 

leh India ram chu ram fai leh thianghlima chhuah a tum vang a nih thu a sawi. 

Lawngtlaiah pawh KVK Lawngtlai bul tumin Chawnhu Goverment Middle School leh Government 
Primary School naupangte leh zirtirtu te nen a huhova faina beihpui thlak a ni a.  Kawngpui dung, School 

leh a chhehvel bakah khawchhung tihfai a ni. 

 

<><><> 

J&K ELECTION 

 

Jammu & Kashmir Assembly inthlan thawh thumna chu nimin khan tluang tak zawh a ni a. Inthlan 
thawh thumnaah hian vote zaa 65.65 a tla a.  Inthlan thawhthumnaah hian polling station 5060 ah vote thlak 

a ni a, District pasarih huamchhunga Assembly bial 40 ah inthlan a ni a. Venhimna khauh taka kalpui a ni. 

Puan tawh angin J&K Inthlan hi thawh thuma neih niin thawh khatna leh thawhhnihna te 

hlawhtling taka neih alo ni tawh a. September ni 18 leh ni 25 ahte khan vote thlak niin vote zaa 61.38 leh 
zaa 57 a tla a. Inthlan vote tla te hi a rualin tun thla ni 8 ah chhiar a ni ang. 

 

<><><> 

THAILAND 

 

 Thailand-a school bus kangah mi 23 an thi. Thudawn danin vanduaina hi Bangkok khawpuia thleng 
niin bus ah hian zirlai leh zirtirtu 40 an chuang a. Police te chuan zirlai 20 leh zirtirtu pathum an kanghlum 

niin an sawi a. Zirlai 19 leh zirtirtu pathumin hliam an tuar a ni. 



Thai Transport Minister Suriya Juangroongruangkit chuan hliam tuarte hi damdawiinah dahluh an 

nih thu a sawi a. He bus kang hi CNG hmang a ni a, school trip a zinchhuak an nih thu a sawi a ni. 
 

<><><> 

CHINA STABBING 

 

China-a mi pakhatin chemte mi a pawng beihnaah mi 3 an thi a, mi 15 in hliam an tuar. Thudawn 

danin nizan khan Shanghai khawpuia Walmart bar hmunpuiah pawikhawihna hi a tleng a. Shanghai 

chhimthlang lam Songjiang hmuna mipui punkhawm tamna lai a ni a. He khawpuiah hian university tam 
tak a awm bawk a ni.  

Police te chuan pawikhawihtu hi an man tawh a, thil thleng chu an chhui chhunzawm nghal a. 

China hian National Day karkhat chhung hman tuma a inbuatsaih lai a ni a. Khualzin tam lai takin 
pawikhawihna hi a thleng a ni.  

 

<><><> 

 

 


